
Гимназиябездә рус телендә чыгып килүче “Тәнәфес” газетасының “Энҗеләр” дигән кушымтасы айга 1 тапкыр укучылар тарафыннан татар телендә нәшер ителә.

Укытучы елы уңаеннан гимназиядә татар теленнән сочинениеләр конкурсы үткәрелде. Җиңүче укучыларның иҗади эшләрен тәкъдим итәбез:
Беренче укытучым

Кеше тормышында мәктәп иң әһәмиятле урын алып тора. Мин укый торган 1 номерлы гимназия – яхшы тәрбия һәм ныклы белем бирүче, кешелекле, тәүфыйклы, акыллы балалар үстерүче мәктәп ул. Җитди тормышка беренче зур адымны без башлангыч сыйныфта ясыйбыз, шунда безгә беренче укытучыбыз ярдәмгә килә. Бу эшемдә мин белем иленә юл күрсәтүчем – беренче укытучым  Гайнуллина Лидия Павловна турында язып үтәргә телим.

2001 нче елның беренче сентябрендә юньле- рәтле бер рус сүзе дә белми торган бала булып, Лидия Павловна җитәкчелегендәге рус сыйныфына килеп кердем. Беренче тапкыр күрү белән мин аны бик яраттым. Ул мине үз баласы кебек кабул итте. Без аның  белән бик тиз  уртак тел таптык, мин аның мавыктырып сөйләвен бик яхшы аңлый башладым. Лидия Павловна минем сәләтне,тиз отып калуымны һәм кызыксынып укуымны аңлап алды. 

     
Әйе, чынлап та аның дәресләре шулхәтле кызыклы, үзенчәлекле иде. Ул безгә тирән  белем бирде. Укытучы  һөнәре җаваплы, чөнки  киләчәктә без ул биргән белемне  кулланабыз. Минемчә, укучының зур уңышларга ия булуы, алдагы тормышында  тирән белем иясе булуын күрү – һәр укытучының теләге.

     
Мин хәзер 9 нчы сыйныфта укыйм. 9 ел буена мин, төрле ярышларда җиңү яулап, бик күп мактаулы кәгазьләргә, бүләкле урыннарга лаек булдым. Башлангыч сыйныфта алган белемем  миңа бу ярышларда җиңәргә булышты дип уйлыйм. Лидия Павловна минем  һәрбер уңышым  белән горурлана.

     
Кызганычка каршы, кайбер кешеләр аларга белем биргән беренче укытучыларын оныталар. Хәтта кайберәүләр укытучысының исемен дә оныта. Юк, мин онытмам. Безнең  мәктәптә укытучылар онытылырлык түгел шул. Алар һәрберебезнең күңеленә юл табалар. Рәхмәт, сезгә укытучыларым!!! 

Әгерҗе  шәһәре 

1 нче гимназиясенең 9 нчы сыйныф укучысы 

Әхмәтов Рөстәмнең эше

Әгерҗе шәһәре 1 нче гимназиясе
                                                      Беренче укытучым

         Исәнмесез,  беренче  укытучым  Лидия Павловна!  Сезгә   яраткан укучыгыз  Сәфәргөл  рәхмәт hәм 
сагыну хисе белән тулы   сәламнәрен юллый. Күзегезгә карап әйтә алмаган сүзләремне хат аша җибәрәм. 

Беренче сыйныфта мине үземә ошаган партага һәм миңа ошаган укучы малай белән 
утырттыгыз. Дәресләрдә гел миңа карап сөйлисез кебек тоела иде, шуңа  күрәдер сез 
кушканны төгәл үтәргә тырыштым, дәресләргә гел әзерләнеп килдем. Сез үткәргән 
бәйрәмнәргә матур биюләр өйрәндем. Шул бәйрәмнәр аша  Әгерҗе сәхнәсендә чыгыш 
ясый-ясый үсеп тә җиттем. 

       Хәзер мин тугызынчы сыйныфта укыйм. Төрле фәннәрдән төрле укытучылар укыта. 
Мин аларны сезнең белән чагыштырам,  әмма сездәй миңа өлге булырлык уңай сыйфатлар 
тупланган укытучылар сирәк  икән. Сез ягымлы да, изге күңелле дә, һәр баланың йөрәгенә 
үтеп керүче олы җанлы чын кеше дә. 

        Киләчәктә мин үзем дә сезнең кебек булырга омтылырмын. Миңа биргән белем һәм 
тәрбиягез өчен чын йөрәгемнән чыккан рәхмәтемне җиткерәм. Исән-сау яшәгез, эшегездә 
тагын да зуррак уңышлар юлдаш булсын, беренче укытучым!

       Сезне хөрмәт итүче укучыгыз Сәфәргөл.

Әгерҗе  шәһәре 

1 нче гимназиясенең 9 нчы сыйныф укучысы 

Корбанова Сәфәргөлнең эше

Мәктәп...Укытучы...Бу сүзләрне мин мәктәпкә кергәнче үк еш ишеттем.Алар минем өчен серлелек,тылсым  белән сөрелгән иде. Мәктәпкә керәсе җәем минем өчен бик озакка сузылды. Минем тизрәк укучы буласым, язарга, укырга өйрәнәсем  килә. Көннәр буе мәктәп турында гына хыяллана идем. 

Ә мәктәпкә барасы көнем - иң истә калган көннәремнең берседер... Ул төнем йокылы-йокысыз үтте. Иртән торып, тизрәк мәктәпкә барасы киемнәремне киеп куйдым. Әнием ап-ак бантикларымны чәчемә тагып  куйды. Һәм менә ул мизгел.... Мин әтием һәм әнием белән мәктәпкә барам... Күңелемдә аңлата алмаслык хисләр. Әйтерсең, иңнәремдә канатлар барлыкка килде. Мин, хыяллана-хыяллана, мәктәпкә барып җиткәнемне сизми дә калдым. Ниһаять, күптәннән хыялланган мәктәп бусагасыннан атлап кердем. Мине мөлаем йөзле, ягымлы апа каршы алды. Бу - минем беренче укытучым Камараева Әлфирә Муллаян кызы иде. Нәкъ менә ул безне хәреф танырга, язарга, укырга һәм әлегәчә безгә ачылып бетмәгән дөнья серләренә өйрәтте. Мин аның тавыш күтәргәнен бер дә хәтерләмим. Хәтта аның яздырган сүзләре дә безгә ниндидер мөһим нәрсә  кебек тоела иде, ә алар гап- гади генә сүзләр булган икән! 

  Әлфирә Җәүдәтовна һәрбер балага якын килә белде, белмәгәнне аңлатты. Без шатланганда шатланды, авыр чакларыбызда ярдәм итте. 

2 нче сыйныфта безгә чибәр, сөйкемле укытучы, әле яңа гына педагогия институтын бетергән Гөлшат Җәүдәтовна килде. Минемчә, безнең алдагы тормышыбызда ул иң мөһим рольләрнең берсен уйнагандыр. 

Гөлшат Җәүдәтовна кирәк чакта усал да, ягымлы да була белде. Без аның беренче сыйныфы булгангамы, әллә инде табигате шундый булды икән, ул безгә үзен тулаем багышлады. Дәресләрдән соң безнең белән кичкә чаклы мәктәптә була иде. Аның ярдәме белән без биергә өйрәндек. Безнең өчен костюмнарны да Гөлшат Җәүдәтовна уйлап таба иде. Без, яңа матур костюмнар киеп, районкүләм бәйгеләрдә чыгыш ясап, призлы урыннарга лаек  булдык. Минемчә,  авылыбызда бездән башка бер генә концерт та үтми иде.  

Шулай ук без үзебезнең курчак театрын булдырдык. Үзебез курчаклар тегә идек, шулар белән спектакльләр куеп, мәктәп балаларын сөендердек. 

...Язмыш кешене кая гына илтми. Миңа да Салагыштан Әгерҗегә китәргә туры килде. Авылда алган беренче, төпле белемнәрем миңа 1нче гимназиядә укуыма бик булышты.

Мин инде 11нче сыйныфта. Озакламый зур тормыш юлына аяк   басачакмын... Укытучыларым биргән файдалы киңәшләрне мин тормыш юлымда кулланырмын дип уйлыйм. Аларның тырышлыклары юкка чыкмас,  йөзләренә кызыллык китермәм.  Барсы өчен дә рәхмәт сезгә, укытучыларым!!!  


Камалова Розалина, 11 нче сыйныф укучылары

Укытучы.
Укытучы.... Нинди гади сүз. Ләкин шул гади сүзгә дә никадәр тирән мәгънә салынган. Юкка гына укытучыга “икенче әни” дип әйтмиләр инде. Чыннан да, ярты гомерен мәктәптә уздырып, укытучы синең якын кешеңә әйләнә.
       Укытучы – ул бөек исем. Балага белем бирү өчен, укытучыга күпме сабырлык, акыллылык һәм тырышлык кирәк бит.

      Укытучы – ул белем алиһәсе. 

      Менә шушы сыйфатларга ия булган укытучылар  эшли безнең гимназиябездә.Ә минем  шуларның берсе турында сөйләп китәсем килә.

       Гимназиябездә инде күп  еллар эшләгән татар теле укытучысы Раилә Мулламөхәммәт кызы Муллахмәтова турында күпме генә яхшы сүзләр әйтсәң дә аз булыр кебек. Ул үзенең эш тәҗрибәсен милиция хезмәткәре булып башласа да, балаларны яратуы аны мәктәпкә алып килә. 1969 елдан ул 34 мәктәптә ( хәзерге 1 нче гимназия ) эшли башлый. Мәктәптә аны яратмаган укытучы юктыр, мөгаен. Ул – бик таләпчән укытучы. Шуңа күрә аның укучылары татар телен бик яхшы беләләр, олимпиадаларда призлы урыннар яулыйлар.

      Раилә Мулламөхәммәт кызы яхшы укытучы гына түгел, ул әле һәрчакта ярдәм кулы сузарга әзер булган дус та. Мәктәптә күп еллар эшләгәнгә, ул – һәр балага үзләренең шәхси проблемаларын да чишәргә булыша торган үзенчәлекле психолог та. 

     Хәзерге вакытта Раилә  апабыз лаеклы ялда. Ләкин  шуңа да карамастан, барлык укытучыларны кебек, мин аны Укытучылар елы белән котлыйм. Сезгә, укытучыларыбызга, сабыр, яхшы, игелекле, акыллы булуыгызга бик зур рәхмәт әйтәсе килә. Рәхмәт сезгә, укытучыларыбыз! 

                                                                                                       Насырова Гүзәл, 11 нче сыйныф укучысы

